 «Вот службалы колӧ ёнджыка видзӧдны ичӧт да шӧр бизнес предприятиеяслӧн удж бӧрся»

Та йылысь талун висьталіс Коми Республикаса Юралысь Вячеслав Гайзер Федеральнӧй вот службалӧн Коми Республикаын веськӧдланінлӧн коллегия вылын.

«Дінмунымӧс экономика боксянь бура сӧвмӧдӧм йылысь сёрнитігӧн колӧ ӧтлаын лӧсьӧдны та вылӧ бур условиеяс, медым сӧвмӧдны шӧр да ичӧт бизнес. Тайӧ колӧ сыкӧд йитӧдын, медым котыртны вот мынтысьяскӧд бур удж да кыдзи воӧдчыны ӧти кывйӧ вот йитӧдъясын ӧтувъя уджын», - висьталіс республикаса Юралысь.

Таысь ӧтдор, В.Гайзер корис торйӧн видзӧдлыны, кыдзи дорйыны персональнӧй юӧр,  сы вӧсна мый вот службаын пыртӧма вӧдитчыны электроннӧй услугаясӧн.

«Колӧ кыдз позьӧ ёнджыка дорйыны гражданаӧс налысь правояссӧ торкалӧмысь. Медводз, видзны налысь персональнӧй юӧръяссӧ паськӧдӧмысь, медым не лэдзны наӧн вӧдитчыны преступносьтлы. Ме кора Коми Республикалӧн госорганъясса да федеральнӧй власьт органлӧн тэчаса юкӧдувъясса став юрнуӧдысьясӧс кыдз позьӧ бурджыка видзны йӧзӧс татшӧмторсьыс», - пасйис республикаса Юралысь.

Россияса ФВС-лӧн Коми Республикаын веськӧдланінса юрнуӧдысь Лариса Максимовалӧн юӧртӧм серти, 2011 воын ёна содісны Коми Республикаса сьӧмкудйӧ вот воӧмъяс. Артыштӧма 107,3 миллиард шайт, мый 33,3 % вылӧ либӧ 26,8 миллиард шайт вылӧ унджык 2010 во серти.
Л.Максимова висьталіс, мый татшӧм лыдпасъясӧдз ми воӧдчим сійӧн,  мый бурмис сьӧм боксянь серпасыс добывающӧй да сэтшӧм юкӧн предприятиеяслӧн, а сідзжӧ быдмисны мирӧвӧй рынокын мусир вылӧ донъяс;  пӧртсисны олӧмӧ Коми Республикаын гырысь инвестиционнӧй балаяс, кыдзи «Енисей» НПЗ, стрӧитчис «Бованенково – Ухта» биару провод да республикаын кутчысьӧ шӧркодь удждон содан ӧд.
